RPS 10: Sagtheid in spitstyd
Begin (aktuele aanknooppunt): 

Dit is 8:30 in Durbanweg, Bellville in die Kaap. Spitstyd. Die motors ry buffer teen buffer, dryf van verkeerslig tot verkeerslig. Dit gaan vinnig want mense moet by die werk kom. Skielik verseg iemand in die dubbelbaan om te ry. Die verkeer bondel ongedurig saam agter die stilstaande voertuig in die middel van die pad. ’n Ou dame klim met moeite uit. Sy stap ongestoord tot reg voor haar motor. 
Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

Die bejaarde dame stap doelgerig op iets voor haar motor af. Sy sukkel om te buk maar hurk stadig en vat-vat na iets op die grond wat voor haar motor lê. Die motoriste naaste aan haar rek hulle nek om deur die toegewasemde ruit te sien. Dan merk hulle die duif wat op die grond lê en ruk. Dis deur ŉ ander motor getref – verwond en blootgestel in die malende spitstydverkeer.

Kom wat wil, maar hierdie vrou het besluit dié duif moet gehelp, vertroos, versterk en dwarsdeur bygestaan word. Die gehawende wesentjie moet nuwe krag kry om te herstel en weer te vlieg. Teen dié tyd snap al die motoriste om die ou dame die situasie. Hulle gejaagde, geïrriteerde spitstydfrons maak plek vir ’n oomblik se glimlagstraal wat deurbreek. Die motoriste skuif daardie oomblik lank hulle eie gedagtes opsy. ’n Konvooi pendelaars wag geduldig dat hierdie vrou haar sagte daad van ontferming teen die groen lig in kan voltooi.

Bestemming (die doel en uitkomste): Aktuele preektema – raakpunte met die evangelie vir geloofsvorming:

Pinkster gaan oor hoop vir afvlerk-wesens:

· Die dissipels en volgelinge van Jesus lê met af vlerke rond in die gebeure van Paasfees en wonder watter hoop daar vir die toekoms is. 

· Dit is totdat die Heilige Gees hulle optel, hulle nuwe krag en nuwe energie gee sodat gelowiges die saad van die kerk word wie se herstelde lewe wys dat ŉ nuwe bedeling saam met Jesus Christus aangebreek het . 

· Só het Pinkster ook ’n boodskap vir die afvlerkmense wat te midde van die spitsverkeer van die malende onbetrokke mensemassa om hulle, seer en stukkend – gewond is. 

Mag Pinkster 2011 julle begeester laat met ŉ boodskap van so ’n sagte praktiese ontferming vir ons medemens wat ons saamwees met ons deel. As ons elkeen net in sy of haar selfgerigte silo opgesluit in alleenspraak met God in gebed wil verkeer, het ons onsself uit Pinkster se groter prent gesny.

Handelinge1:8: “Al wat julle hoef te weet, is dat God met sy groot krag in julle lewe sal werk wanneer die Heilige Gees na julle kom. Dan gaan julle oral oor my praat. Van nou af sal mense dwarsdeur die wêreld van my hoor.” (Uit: Die Boodskap.) 
